
Sud Bosne i Hercegovine

Суд Босне и Хецеговине

Broj: S1 3 Iž 053184 25 Iž                                                                
Sarajevo, 22.10.2025. godine

Sud Bosne i Hercegovine u Sarajevu, u apelacionom vijeću sastavljenom od sudija, Staniše Gluhajića, kao predsjednika vijeća, Mirsade Džindo i Zvjezdane Antonović, kao članova vijeća, odlučujući o žalbi Marka Vasiljevića, iz ..., zastupan po punomoćniku Tufegdžić Miodragu, advokatu iz Doboja, izjavljenoj protiv odluke Centralne izborne komisije Bosne i Hercegovine broj: 05-01-07-5-589/22 od 07.10.2025. godine, o utvrđenoj odgovornosti i novčanom kažnjavanju člana biračkog odbora zbog kršenja odredbi Izbornog zakona BiH, u nejavnoj sjednici, održanoj dana, 22.10.2025. godine, donio je

R J E Š E N J E

Žalba se odbija.
O b r a z l o ž e n j e
Odlukom Centralne izborne komisije Bosne i Hercegovine, broj i datum navedeni u uvodu, utvrđeno je da je Marko Vasiljević, član biračkog odbora na biračkom mjestu 038B066 u osnovnoj izbornoj jedinici Doboj, odgovoran što su na dan održavanja Lokalnih izbora 2020. godine, 15.11.2020. godine, na navedenom biračkom mjestu utvrđene sljedeća nepravilnost:
-  Na osnovu mišljenja vještaka kriminalističke struke, podoblast vještačenje novca, dokumenata i rukopisa, utvrđena je manipulacija i/ili krivotvorenje potpisa u izvodu iz Centralnog biračkog spiska u osnovnoj izbornoj jedinici Doboj i na biračkom mjestu 038B066,
čime je prekršio odredbu člana 5.13. stav (1) i (2) Izbornog zakona BiH, pa mu se na osnovu člana 6.7 stav (1) tačka 1) i 4) Izbornog zakona BiH i primjenom člana 19.8 stav (1), tačka r) i stav (2), te mu je izrečena:
a) novčana kazna u iznosu od 300,00 KM (slovima tri stotine konvertibilnih maraka) i
b) zabrana angažovanja za rad na biračkom mjestu odnosno u organima nadležnim za provođenje izbora na period od 4 (četiri) godine, računajući od dana pravosnažnosti ove Odluke.
Protiv ove odluke žalitelj je blagovremeno uložio žalbu zbog pogrešno i nepotpuno utvrđenog činjeničnog stanja, pogrešne primjene materijalnog prava. Navodi da se iz obrazloženja odluke ne zna koja je radnja izvršenja Vasiljević Marka, odnosno šta je konkretno učinio. Navodi da savremeni pravni sistemi ne prihvataju kolektivnu i objektivnu odgovornost, što se u spornoj odluci promoviše. Navodi da je imenovani kontrolisao održavanje reda, odnosno da nije utvrđivao identitet, što znači da nije mogao znati, a samim tim i htjeti izvršenje prekršaja. Ističe prigovor zastarjelosti na osnovu člana 22. i 24. Zakona o prekršajima BiH, obzirom da je protekao rok od 4 godine od dana održavanja izbora, te je nastupila apsolutna zastarjelost dana 15.11.2024. godine.
U odgovoru na žalbu Centralna izborna komisija BiH (u daljem tekstu CIK BiH) je predložila da se žalba odbije kao neosnovana.

Žalba nije osnovana.

Iz stanja spisa proizilazi da je Centralna izborna komisija Bosne i Hercegovine (u daljem tekstu: Centralna izborna komisija BiH) u interesu zaštite izbornog prava i utvrđivanja izbornih rezultata Lokalnih izbora 2020. godine, zbog utvrđenih nepravilnosti, donijela odluku o poništavanju izbora održanih 15.11.2020. godine, na 89 biračkih mjesta u izbornoj jedinici Doboj, za nivo gradonačelnika Grada Doboja i Skupštinu Grada Doboj, među kojima je i biračko mjesto 038B066, iz razloga što se postupak glasanja na 89 redovnih biračkih mjesta za osnovnu izbornu jedinicu Doboj, za nivo gradonačelnika Grada Doboj i Skupštinu Grada Doboj nije odvijao u skladu sa odredbama Izbornog zakona BiH i Pravilnika o provođenju izbora u BiH, a utvrđene nepravilnosti mogle su uticati na rezultate izbora.
U cilju utvrđivanja činjeničnog stanja, a prije donošenja Odluke o poništenju izbora održanih dana 15.11.2020. godine u osnovnoj izbornoj jedinici Doboj na 89 redovnih biračkih mjesta, Centralna izborna komisija BiH je: izvršila skeniranje zapisnika o radu biračkih odbora, zatražila izjašnjenje Gradske izborne komisije Doboj. izvršila skeniranje izvoda iz Centralnog biračkog spiska, od Agencije za identifikacione dokumente, evidencije i razmjenu podataka tražila dostavu kopija potpisa sa ličnih dokumenata svih birača upisanih u Centralni birački spisak, angažovala vještake za grafološko vještačenje izvoda iz Centralnog biračkog spiska, a zakonitost navedenog postupanja Centralne izborne komisije BiH je potvrđeno odlukama Suda Bosne i Hercegovine, te zatražila izvještaj posmatrača udruženja okupljenih u okviru Koalicije „Pod lupom" o posmatranju izbora u Doboju.

U konkretnom slučaju, na biračkom mjestu 038B066 utvrđena je sljedeća nepravilnost:

-  Na osnovu mišljenja vještaka kriminalističke struke, podoblast vještačenje novca, dokumenata i rukopisa, utvrđena je manipulacija i/ili krivotvorenje potpisa u izvodu iz Centralnog biračkog spiska u osnovnoj izbornoj jedinici Doboj i na biračkom mjestu 038B066.

Nakon svih provedenih zakonom propisanih aktivnosti u navedenom izbornom procesu i utvrđenih očiglednih nepravilnosti učinjenih od strane biračkih odbora u osnovnoj izbornoj jedinici Doboj. Centralna izborna komisija BiH je dana 12.02.2021. godine, podnijela prijavu Okružnom javnom tužilaštvu Doboj, protiv biračkih odbora u Gradu Doboju koji su na dan provođenja Lokalnih izbora 2020. godine, omogućili glasanje biračima umjesto drugih lica pod njihovim imenima, iz čega proizilaze osnovi sumnje da je ostvareno obilježje krivičnog djela iz člana 219. Krivičnog zakonika Republike Srpske („Službeni glasnik BiH" broj: 64/17 i 104/18).

Nakon toga, Zaključkom broj: 05-1-07-5-589/22 od 10.03.2022. godine, pokrenut je i postupak utvrđivanja odgovornosti Vasiljević Marka, zbog osnovane sumnje o kršenju odredbi Izbornog zakona BiH.

Nadalje, Okružno javno tužilaštvo Doboj aktom od 12.09.2024. godine, donijelo naredbu o nesprovođenju istrage po prijavi Centralne izborne komisije Bosne i Hercegovine protiv Radić Stojana, predsjednika biračkog odbora, Lazić Nedeljka, Vasiljević Marka članova biračkog odbora na biračkom mjestu 038B066, jer ne postoje osnovi sumnje da su prijavljena lica učinila krivično djelo iz člana 222. Krivičnog zakonika Repubile Srpske.

Neosnovani su i irelevantni navodi podnosioca žalbe kojima ukazuje „da se iz obrazloženja odluke ne zna koja je radnja izvršenja Vasiljević Marka, odnosno šta je konkretno učinio...da savremeni pravni sistemi ne prihvataju kolektivnu i objektivnu odgovornost, što se u spornoj odlici promoviše" obzirom da su članom 15. Pravilnika o provođenju izbora („Službeni glasnik BIH“, br. 25/20, 63/20, 71/20, 72/20) definisane dužnosti predsjednika biračkog odbora i uloga članova biračkog odbora u procesu glasanja.

Stavom (2) istog člana propisano je da član biračkog odbora zadužen za kontrolu reda osigurava kontrolu kretanja birača na biračkom mjestu, dok je je stavom (7) istog člana propisano da članovi biračkog odbora individualno odgovaraju za učinjene nepravilnosti u okviru zaduženja koje dobiju od predsjednika biračkog odbora u skladu sa Izbornim zakonom BiH i podzakonskim aktima Centralne izborne komisije BiH.

Stavom (9) istog člana između ostalog je propisano da su predsjednik i članovi biračkog odbora odgovorni za pravilnost procesa glasanja.

Imajući u vidu naprijed citirane zakonske odredbe, te činjenicu da je na navedenom biračkom mjestu u OIJ Doboj na dan održavanja Lokalnih izbora 2020. godine utvrđeno manipulacija i/ili krivotvorenje potpisa u Izvodu iz Centralnog biračkog spiska, odnosno da je prekršena odredba člana 5.13 stav (1) i stav (2) Izbornog zakona BiH, proizilazi individualna odgovornost podnosioca žalbe, dok činjenica da je bio zadužen za kontrolu reda, odnosno da nije bio direktno zadužen za identifikaciju birača ga ne oslobađa odgovornosti za povredu odredbe Izbornog zakona BiH.

Iz naprijed navedenog jasno proizilazi i da su navodi podnosioca žalbe „da je imenovani kontrolisao održavanje reda, odnosno da nije utvrđivao identitet, što znači da nije mogao znati, a samim tim i htjeti izvršenje prekršaja" neosnovani.

Neosnovani su navodi podnosioca žalbe kojim „ističe prigovor zastarjelosti na osnovu člana 22. i 24. Zakona o prekršajima BiH, obzirom da je protekao rok od 4 godine od dana održavanja izbora, te je nastupila apsolutna zastarjelost dana 15.11.2024. godine“ iz razloga što je Centralna izborna komisija BiH nadležna za provođenje odredbi Izbornog zakona BiH, dok Zakon o prekršajima BiH nije u nadležnosti Centralne izborne komisije BiH.

Osim toga, valja istaći, da je postupku donošenja pobijane odluke prethodio krivični postupak, s obzirom da je Centralna izborna komisija BiH u skladu sa odredbom člana 6.8 stav (1) Izbornog zakona BiH Okružnom javnom tužilaštvu Doboj dostavila prijavu protiv članova biračkih odbora u Gradu Doboju koji su na dan provođenja Lokalnih izbora 2020. godine, omogućili glasanje biračima umjesto drugih lica pod njihovim imenima, iz čega proizilaze osnovi sumnje da je ostvareno obilježje krivičnog djela iz člana 219. Krivičnog zakonika Republike Srpske („Službeni glasnik BiH" broj: 64/17 i 104/18).

Nakon što je Okružno javno tužilaštvo Doboj aktom od 12.09.2024. godine, donijelo naredbu o nesprovođenju istrage po prijavi Centralne izborne komisije Bosne i Hercegovine protiv Radić Stojana, predsjednika biračkog odbora, Lazić Nedeljka, Vasiljević Marka članova biračkog odbora na biračkom mjestu 038B066, jer ne postoje osnovi sumnje da su prijavljena lica učinila krivično djelo iz člana 222. Krivičnog zakonika Republike Srpske, Centralna izborna komisija BiH je nastavila postupak pokrenut zaključkom broj: 05-1-07-5-589/22 od 10.03.2022. godine, te donijela ožalbenu odluku.

S obzirom na navedeno, po ocjeni ovog vijeća, pobijana odluka Centralne izborne komisije Bosne i Hercegovine je pravilna i zakonita, a žalba neosnovana pa je istu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“, broj: 19/02 do 74/10) valjalo odbiti.
 PREDSJEDNIK VIJEĆA
 
S U D I J A
     Staniša Gluhajić
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

